
O Universo está escrito na linguaxe das matemáticas e as súas características son 

triángulos, círculos e outras figuras xeométricas, sen as que é humanamente imposible 

entender unha soa das súas palabras. Sen esa linguaxe, navegamos nun obscuro labirinto. 

Galileo Galilei 

 

Resumo 

 

As matemáticas son utilizadas na vida cotiá e son necesarias para comprender e analizar a 

abundante información que nos chega. Pero o seu uso vai moito máis alá: en practicamente 

todas as ramas do saber humano, botamos man de modelos matemáticos, incluíndo a 

utilización dos ángulos.  

A intención deste traballo é facer unha análise das actividades achegadas polo profesorado 

que da clases de matemáticas aos alumnos de 1º de ESO, para poder reflexionar sobre o  que 

se está a ensinar sobre os ángulos, como se fai, cando e  como se avalía.  

 

Introdución   

As matemáticas atópanse presentes, de maneira significativa, na vida diaria de cada ser 

humano, a veces dunha forma case imperceptible e outras de maneira máis práctica na 

linguaxe interna, oral ou escrita. Percorremos ás matemáticas como parte da nosa vida diaria a 

través da aplicación práctica de diferentes medidas, tales como a idade, o día do mes, o curso 

escolar, a nota obtida nun exame, a distancia da casa á escola, a cantidade de auga que 

tomamos, o diñeiro para pagar o bus, o peso, a altura, etc. 



Con todo, moitas persoas pensan que a matemática e o que chamamos, comunmente, 

"cultura" nada teñen que ver. Conservan a idea, adquirida, probabelmente, nos anos escolares 

e reforzada despois polos estereotipos ao uso, de que as matemáticas son unha ciencia fría, 

abstracta e lonxe da realidade. Se preguntamos na rúa a paradoxa está servida: poucos nos han 

dar exemplos das matemáticas fóra do uso doméstico, pero seguro que ninguén nega a súa 

importancia na educación ou para o traballo.  

Ademais, ata 4º curso de Educación Primaria, a maioría dos estudantes soen ter interese pola 

asignatura e divírtense estudando matemáticas. Sen embargo, nos cursos intermedios a 

situación é ben distinta; moitos estudantes recoñecen sentir medo ás matemáticas, acaso 

porque moitos profesores se limitan a explicar-practicar-memorizar (Schiller y Peterson, 

1999). Se o tempo dedicado polos alumnos a aprender matemáticas se centra en practicar 

procedementos, sen conexión coa vida real, convéncense de que non son capaces de 

entendelas e, debido a que non teñen sentido, non relacionan e entón memorizan (Pérez 

Gómez e al., 1993).  

Como di Guzmán, (1991)¸ a educación que reciben os nenos no ámbito escolar pon 

demasiado énfases nos conceptos abstractos e na memorización rutinaria (…), estanca o 

desenvolvemento do substrato numérico instintivo e con ilo derrúbase o soporte intuitivo para 

a adquisición de novos conceptos. A partir de aquí o fracaso na aprendizaxe das matemáticas 

está asegurado.  

Tamén se ha ter en conta a aportación de Fernández Bravo e Sánchez Huete (2003) ao por o 

énfases na manipulación de materiais e no carácter lúdico das actividades matemáticas, 

ademais de desenvolver o razoamento intuitivo.  

Pola súa parte, A Lei Orgánica de Educación incorpora as Competencias Básicas no currículo, 

seguindo directrices da Unión Europea e, os informes internacionais de avaliación como PISA 

e as Probas de Avaliación de Diagnóstico, amosan unha insuficiente competencia matemática 

no alumnado. Por todo, é hora de facer unha reflexión sobre a educación matemática. É 

urxente que o profesorado de matemáticas se pregunte que é necesario para que o alumnado 

sexa quen de desenvolverse competentemente no medio no que vive. 

 

Xustificación 

  



Entre os conceptos xeométricos, o coñecemento de ángulo é un dos mais importantes e 

complexos. De seguro que ninguén sería capaz de imaxinarse un currículo de matemáticas sen 

o ensino dos ángulos. Por suposto que non. Porque poucos conceptos teñen tantas conexións 

internas ou externas como teñen os ángulos. Considerando apenas as conexións internas, e 

dicir, aquelas que relacionan tópicos dun currículo da matemática, o ángulo constitúese nun 

concepto fundamental para o estudo de figuras semellantes, nos casos de congruencia de 

triángulos, na construción de polígonos regulares, nas relacións métricas dun triángulo, na 

trigonometría, na xeometría analítica, nos números complexos, na xeometría espacial e 

noutros tópicos. Incluso interveñen en temas de natureza aritmética ou alxébrica, como a 

proporcionalidade e as funcións. E tamén usamos os ángulos para a construción de 

representacións relacionadas coa estatística, as porcentaxes e as probabilidades (Lopes, 2000). 

Respecto ás conexións externas, os ángulos son fundamentais en numerosas áreas: 

Astronomía, Xeografía, Cartografía, Náutica, Física, Bioloxía, Química Ergonomía, 

Arqueoloxía, Arquitectura ou Artes. 

Os cálculos trigonométricos foron moi importantes na técnica de navegación a vela, coa 

finalidade de determinar a posición dun barco durante a travesía (Zabala, 1995). 

Tamén se aplican os ángulos na ciencia chamada Xeodesia, que trata da medida do globo 

terrestre ou dunha parte del, para o cal son usadas redes de triángulos cuxos lados miden uns 

poucos quilómetros. 

Hai que destacar que Erastótenes foi o primeiro en calcular o meridiano terrestre, valéndose 

da diferenza do ángulo de incidencia entre os raios solares nas cidades de Siena e Alexandría, 

ao mediodía. 

En fin, moitas actividades profesionais empregan os ángulos para resolver problemas, e 

mesmo os sistemas de alta tecnoloxía, dende os controles remotos dos aparatos electrónicos 

caseiros ata os radares dos aeroportos. 

Ideas asociadas aos ángulos 

O home primitivo deuse conta de que certos camiños polas montañas causaban máis fatiga  

que outros. Euclides (séc. III a.C.)  definiu o ángulo plano como a inclinación de dúas liñas, 

que se tocan nunha superficie plana. Cando as liñas son rectas, o ángulo é denominado 

rectilíneo.  



As prácticas curriculares das últimas décadas centran o ensino dos ángulos en definicións, 

clasificacións e algunhas fórmulas seguidas de exercicios modelo e outros de aplicación. E 

asocian o concepto de ángulo a unha diversidade de ideas distintas como inclinación, 

rotación, rexión, abertura, orientación, dirección, entre outras. Moitos profesores limítanse a 

desenvolver procedementos para dar respostas, aillando o razoamento, que é a base dos 

algoritmos, dende o proceso de solución de problemas e dende os procesos de pensamento 

lóxico. Empregan metodoloxías que tenden a conceptualizar e a transmitir as matemáticas 

como una secuencia de vocabulario, símbolos, regras, algoritmos e teoremas, o que agacha a 

riqueza do concepto, a súa complexidade e a importancia dos seus usos. 

Lindsquist (1994) da unha definición máis completa ao dicir que o ángulo é a figura formada 

por dúas semirrectas cun orixe común; pode ser formada pola rotación que leva unha 

semirrecta sobre a outra. A medida desta rotación dá a grandeza do ángulo.  

Como resume de todo isto dicir que un ensino significativo do concepto de ángulo non pode 

limitarse a unha definición particular, que enterre ideas e contextos importantes. 

 

Metodoloxía  

Entrevistamos a 6 profesores de matemáticas que imparten a docencia no 1º curso de ESO. 

Queriamos saber: 1º) Que tipo de recursos empregan para ensinar os ángulos. 2º) Coñecer que 

tipo de actividades realizan (do libro de texto ou propias) e, en que momento as fan (antes de 

presentar o concepto, despois de facelo,…) e 3º) Se a avaliación é específica dos ángulos ou 

se no mesmo exame hai preguntas relativas a outros contidos da asignatura.  

Cada profesor foi entrevistado individualmente empregando o tempo que cada quen precisou 

para responder e aclarar dúbidas e preguntas feitas polo entrevistador. 

En todo momento mostraron colaboración e interese por darnos a información que lles 

solicitamos.  

 

Resultados  

Cabe aclarar que, identificamos cada profesor como M1, M2, M3, M4, M5, M6, e cada 

análise como A1 (tipo de recursos empregados), A2 (tipo de actividades, cando as fan), A3 (a 

avaliación). 



En relación á primeira análise: “Que tipo de recursos empregan para ensinar os ángulos”, 

podemos afirmar que cinco profesores entrevistados (M1, M3, M4, M5, M6) empregan os 

mesmos recursos: libro de texto, encerado, xiz, transportador,  regra, compás. Pola súa parte, 

o docente M2 di que ademais de todos os recursos citados, emprega algunhas veces internet e 

a pizarra dixital.  

No relativo á segunda cuestión: “Coñecer que tipo de actividades realizan (do libro de texto 

ou propias) e, en que momento as fan (antes de presentar o concepto, despois de facelo,…) , 

temos dous grupos diferenciados. M1, M3, M4, M5, M6, afirman que fan as actividades do 

libro de texto (non da tempo de facer máis). Tamén din que primeiro explican o tema, despois  

os alumnos fan algúns exercicios relativos ao que explicou o profesor. Cada alumno resolve 

as actividades do libro no seu caderno e un deles, sae a corrixir ao encerado. Destacan que 

levan máis exercicios para facer na casa, porque non hai tempo suficiente para resolver todos 

os exercicios e ao día seguinte corríxenos. O profesor M2, fai algunhas actividades do libro de 

texto e outras, máis lúdicas, sacadas de internet. O que si fai e o mesmo proceso cos outros 

docentes: explicar, resolver e memorizar. O profesor explica para todos igual a non ser que 

algún alumno diga que non entende. Nese caso, volven a repetir a explicación as veces que 

faga falta (todos) 

Na terceira análise: “Se a avaliación é específica dos ángulos ou se no mesmo exame hai 

preguntas relativas a outros contidos da asignatura”, atopamos o seguinte: M1 e M3 di que 

non hai un control no que as preguntas sexan, unicamente sobre os ángulos, se non que xunta 

varios temas para por o exame e que as cuestións sobre os ángulos teñen o mesmo peso na 

cualificación cas dos demais temas. Poñen 10 preguntas e fan a media. 

En cambio M2 valora o traballo da aula, controles por temas e o exame global, ao final de 

trimestre. Polo tanto hai un exame específico dos ángulos, aínda que no exame global pode 

“caer” algunha pregunta. Fai nota media dos controles e considera a súa cualificación un 20%, 

un 60% para o exame global e o 20% restante para a actitude, o caderno e o traballo da aula. 

No caso de M4 e M5 fan dous exames en cada trimestre e cada un vale un 50%. As preguntas 

son seleccionadas entre os temas dados. 

 

Conclusións 

   



A idea que temos, unha vez analizadas as respostas, é que os profesores entrevistados seguen 

a empregar unha metodoloxía reducida, maioritariamente, a explicación por parte do profesor 

e reprodución por parte do alumno. Na súa maioría, seguen a empregar a clase maxistral de 

sempre, na que o profesor é o centro e as ferramentas principais son o xiz e o encerado.  Un 

docente emprega a PDI ocasionalmente. 

Dáselles pouca participación aos alumnos, só cando saen ao encerado. Non se  persegue o 

desenvolvemento das competencias, xa que as clases son teóricas e as actividades apenas 

ensaian as habilidades alxébricas ou aritméticas.  

O alumno repite o que di o profesor ou o libro de texto, non ten que aportar nada de si, non 

relaciona, non investiga, non conecta coa realidade na que vive. 

A avaliación céntrase no produto final, non se ten en conta o día a día, só os exames. 

As preguntas relativas aos ángulos teñen igual valor cas de calquera outro tema e non hai un 

exame específico do tema. 

 

 

Aportacións para o ensino dos ángulos 

 

Este traballo danos unha idea das actividades relativas os ángulos e fannos reflexionar sobre o 

estilo de ensinar dalgúns profesores de matemáticas.  

Hai un aspecto realmente atractivo en educación en xeral e na matemática en particular: a 

posibilidade de introducir cambios moi grandes nas estratexias de actuación. Os conceptos e 

os resultados son atemporais e universais, pero a educación é un proceso vivo e activo  

completamente contextual, en todos os niveles e en todos os sitios.  As estratexias de 

actuación, na clase, son mi diversas. 

Ademais, deberíamos facer posible que o acto educativo matemático fose unha vivencia. Por 

iso, a importancia das técnicas de traballo cooperativo. Sempre que o tipo de actividade o 

permita, debese organizar aos alumnos en equipos, para realizar unha serie de tarefas nas que 

a interacción entre os propios alumnos sexa o elemento fundamental. 

Outro aspecto esencial e característico é o uso do  material e a necesidade de que os alumnos 

manipulen. Recortar, tocar ou montar, así como mirar, debuxar, facer, funcionar, etc., son 

accións que necesariamente entran en xogo. Empregar material educativo ou recursos son un 



poderoso aliciente para que os alumnos se motiven e participen nas actividades que se lles 

propoñen. Permitir que os alumnos analicen e discutan os aspectos matemáticos, con material 

variado, fai que recorden e asimilen mellor o coñecemento. 

Un cuestión a analizar é a necesidade de impulsar a actividade matemática recreando 

situacións motivadoras, entrelazadas, que faciliten o descubrimento dos distintos aspectos 

matemáticos, obxecto de estudo, a través do xogo e do uso de recursos materiais e 

tecnolóxicos. Convén indicar que a aparición de materiais e tecnoloxías ofrece posibilidades 

educativas novas e alternativas nada desprezables (Dickson-Brown-Gibson, 1991). 

 

Un obxectivo moi importante é a persecución do pracer intelectual. Sentir que as matemáticas 

serven na vida diaria e vale a pena dedicar esforzos (Alsina y otros, 1996).  

É necesario indicar que a avaliación orientada aos exames, na que tanto o  profesor como os 

alumnos están interesados principalmente na nota, é contraditorio cos principios de 

integración e individualización do ensino. Deste xeito, non se avalía o nivel de competencia 

respecto aos obxectivos propostos, nin interesan as estratexias que emprega o alumno para 

resolver as tarefas (Orton, 1990). 

Plantexar situacións que permitan "aprender a pensar", fundamentalmente problemas xurdidos 

das súas propias actuacións para darlles un carácter lóxico (Castelnuovo, 1990). Isto é, poñer 

ao alumnado en situación de construír as súas propias aprendizaxes, plantexar na aula 

situacións problemáticas reais, de uso habitual e utilizar coñecementos e procedementos 

matemáticos para resolver problemas da vida cotiá. 

En fin, practicamente en todos os casos que analizamos, os alumnos non “fan matemáticas”, 

non experimentan.  

É preciso abordar doutra maneira o tema dos ángulos, na aula e descubrir a súa importancia.  

O seu uso resulta imprescindible polo que hai que rescatar a riqueza estritamente xeométrica 

do concepto e reservarlle o lugar que merece.  

